[image: image1.png]- Organizata e Veteranéve (e Luités té- U(K - sé
% Shoqata e Invalidéve té Luités té UCK - s¢ e
Shoqata e Familjeve té Déshmoréve (é UCK - 5é




Adresa: Rr.UÇK.nr.2

Nr.Prot____________________                                                                                           OVLUÇK Tel: 038/ 244 268
Datë    ____________________                                                                                           SHILUÇK Tel: 038/ 249 616

Lënda: PROMEMORIE                                                                                                    SHFDUÇK Tel: 044/ 192 418

Asamblesë së Kombeve të Bashkuara

Këshillit të Sigurimit të OKB-së

Shteteve të QUINTIT

Zotëri Soren Jessen Petersenit

Kuvendit të Kosovës

Subjekteve politike në Kosovë 

Mjeteve të informimit 

Të shtyer nga vizita e kryetarit të Serbisë – Boris Tadiq që i bëri vendit tonë Kosovës, dhe deklaratave të tij, për së tepërmi nacionaliste dhe deri në shkallën  fashiste;

Nisur nga situata e krijuar nga këto veprime që nxisin, ngacmojnë, ndërsejnë dhe mobilizojnë pakicën serbe prej 6 % ndaj respektimit dhe  cungimit të të drejtave  të shumicës së popullit shqiptar mbi 92% ;

Duke injoruar të drejtat e tyre  natyrore dhe historike të shprehjes së vullnetit për jetë, paqe e qetësi;

Manipulimi me gënjeshtra ordinere dhe të mirënjohura për opinionin vendor, evropian dhe botëror se kinse Serbia ndërkombëtarisht ka të drejtën mbi territoret shqiptare;

Të fyer dhe të nëpërkëmbur pa asnjë argument e shkak, nga të gjithë faktorët ndërkombëtar dhe servilët e “pushtetit” shqiptar; Organizatat e dalura nga Lufta e UÇK-së, pasiqë i kanë shterrur të gjitha mjetet demokratike e juridike në kërkesat e tyre, janë të detyruar që t`iu drejtohen me  këtë:

P R O M E M O R I E

1.  Asambleja e Kombeve të Bashkuara si organ i  vetëm i sigurisë kolektive, e cila me aktet e veta e ka për detyrë eliminimin, evitimin dhe pengimin e krizave ndërkombëtare, me masat e veta GJITHSESI duhet penguar veprimet e këtilla të  një kryetari të një shteti që edhe në shkekullin XX ka qenë i vetmi shtet që ka mbajtur nën okupim territore të shtetit tjetër. Pra, fakti notor se territoret shqiptare kanë qenë të kolonizuara dhe të okupuara me forcën e armëve, dhe se në këtë drejtim gati thuaja plot një shekull, ka aplikuar masat e shfarosjes etnike, janë mëse evidente dhe të njohura mirëfilli nga  vet kjo organizatë e sigurisë kolektive që ka për qëllim kryesor  paqen, lirinë dhe demokracinë. 

Argument: Keni mirësinë të shfletoni vendimet e Konferencës së Versajes dhe mirëfilli do të shihni se asnjë dokument ndërkombëtar, nuk i ka njohur vendimet e kësaj Konference pas Luftës së Dytë Botërore. Andaj, e drejta ndërkombëtare nuk i’a ka njohur dhe askurrë nuk mund t’ia njohë Serbisë, të drejtën me akte ndërkombëtare të ç’fuqizuara nga vet OKB-ja, në një territor të huaj e të banuar kryesisht me popull që kishte dhe ka cilësi tjera kulturore, gjuhësore, tradita apo edhe kombëtare. Se Lufta Çlirimtare e UÇK-së, ka fillin dhe qëllimin, synimin dhe  luftimin e  eliminimit të kësaj padrejtësie njëherë e përgjithmonë, është fakt i mirënjohur edhe për serbët , për Evropën por edhe për tërë shtetet e OKB-së dhe Këshillit të Sigurimit të OKB-së. Ishte ky fakt i pakontestueshëm që ne në këtë luftë  madje ishim dhe  aleatë të luftimit të një pushteti  fashist i cili me veprimet e veta,  gjithnjë ishte në kundërshtim me vet aktet e sigurisë kolektive, për dekolonizimin e terrirtoreve të okupuara, që kjo organizatë i ka të aprovuara dhe i ka zbatuar pas Luftës së Dytë Botërore.

2.  Vizita e kryetarit Tadiq, bërë tokave shqiptare, ishte dhe  kishte të vetmin qëllim që të ngacmojë e stimulojë padëgjueshmërinë qytetare të serbëve, që ka filluar me regjinë e pushtetit të Millosheviqit dhe po vazhdon ende. Këtë dukuri asnjëherë faktori ndërkombëtar nuk e ka luftuar edhe pse është i obliguar me aktet e veta. Andaj, një veprim i këtillë është gjithnjë në kundërshtim me hapat që OKB-ja, KS i OKB-së, BE-ja, QUINTI , UNMIK-u dhe zoti Jessen Petersen,  duhet t’i kenë për qëllim zbatimin e kreut XII dhe XIII të Kartës së OKB-së për Kujdestari ndërkombëtare në territoret e pavetadministruara.

Argumente: Analizoni fjalimet e Tadiqit, gjestet lidhur me dorëzimin e flamurit serb, shihni fotografitë nën të cilin është bërë spastrimi etnik në Kosovë, kinse me motivin e një lufte  “ kundër terroriste”, pra lufte kundër UÇK-së, e cila siq dihet nga të gjithë mekanizmat ndërkombëtar dhe ata të sigurisë kolektive botërore ishte shpallur si USHTRI ÇLIRIMTARE.

3.  Tendencat e këtilla, të veprimit të pushtetit fashist serb, jo vetëm që manifestohen para syve dhe hundëve të atyre, që kudo në botë  janë caktuar si mision paqeje, duhet të angazhohen për paqe e mirëqenje, kurse rasti i vizitës së Tadiqit nuk paraqet asgjë tjetër por vetëm përkrahje morale e ndoshta edhe materiale, ndaj veprimeve  dhe rishfaqjes së fashizmit të modës së re. Kjo situatë, na shtyen neve si Organizatë dhe shoqata që nuk  jemi partiake por mbipartiake dhe të vetmin synim e kemi që të  mbrojmë gjakun dhe amanetin e të gjithë atyre që ranë për lirinë e vendit të vet të robëruar, që dhanë pjesët e trupit të tyre, madje edhe ato vitale për jetë, ose dëshmorëve  dhe familjeve të tyre dhe  pengjeve të luftës  - në ASNJË MËNYRË nuk pajtohemi që kjo të demonstrohet edhe para syve tanë. Qëndrimet e këtilla  na grishin, prekin qoftë  ndërgjegjen  qoftë në dinjitetin njerëzor por edhe kombëtar,  situatë kjo që shumë lehtë mund të shkaktojë lëkundje  të padëshirueshme në këtë territor, që siq dihet është dhe do të ngelet gjithnjë krizë ndërkombëtare, përderisa nuk respektohet vullneti i shprehur i popullit në këtë territor për përcaktim politik të tij në frymën e akteve që Asambleja e OKB-së i ka aprovuar.

Argument: Karta e Atlantikut, Karta e OKB-së, aktet e tjera për dekolonizim por edhe  deklaratat e autoriteteve të UNMIK-ut, BE-së dhe Sekretarit të OKB-së Kofi  Annan,  i cili siq duket nuk është drejt i informuar se qe dy vite të tëra, nuk ka serbë  të vrarë e as të maltretuar nga shqiptarët.

4.  Ftojmë Kuvendin e Kosovës, Qeverinë dhe subjektet politike në Kosovë, se me hapa të këtillë, të pamatur dhe joproduktiv-politik, me të madhe po i kontribuojnë vet problemeve për zgjidhje të drejtë të statusit politik sipas vullnetit të popullit. Sihariqi më i ri na lajmërohet tani me disa tendenca kinse të “lindjes së një kombi” si “ kosovar” – fakt ky që tregon se këto organe nuk kanë njohuri elementare të krijimit të një populli i cili detyrimisht do të  kalonte përmes fazave të strukturuara historike dhe të ngritet pastaj në komb. Ligjet e fizikës apo kimisë kanë  parime te trupat e ngurtë e jo te një popull që me shekuj është krijuar dhe ka lëvizur drejt pavarësisë edhe pse i robëruar! Fizika, kimia dhe asnjë Qeveri, Kuvend ose ligj apo çfarëdo imponimi i huaj, nuk mund të krijojë komb të ri, pa vullnetin e vet popullit. Kjo, jo vetëm që na iriton, por ky akt po i vërteton se qëndrimet tona, të datës 28 tetor 2004 ishin të arsyeshme dhe tërësisht të drejta. Situata e tillë  gjithsesi do të na detyrojë që ne,  në emër të luftës dhe gjakut të derdhur për liri, të ngelim fanatikisht pranë këtyre qëndrimeve dhe realizimit të tyre. Të mbështetur në këto rrethana dhe situata, tanimë të krijuara e që janë aq trasparente, vetvetiu neve na DETYROJNË që me të gjitha mjetet demokratike t’i mbrojmë vlerat dhe gjakun e derdhur për liri, prandaj;

A P E  L O J M Ë

Te të gjitha këto organe kompetente, që njëherë e përgjithmonë të ndërpritet praktika e lojërave të këtilla, dhe me ç’do kusht kërkojmë që të ndërmirren masat e lejuara me akte ndërkombëtare, që edhe ky popull që ka pësuar katrahura tepër tragjike,  gjatë tërë historisë, të jetë objekt i  shprehjes së VULLNETIT  të tij. Ne sygjerojmë që të ndërpriten lojërat e këtilla që acarojnë edhe më tutje situatën politike në  këtë territor, i cili  është kualifikuar nga vet OKB-ja si krizë ndërkombëtare. KËRKOJMË që kjo çështje të kualifikohet e të ketë karakter të situatave kritike, që zakonisht këto organizma duhet t’i marrin domosdoshmërisht masat preventive. Binduni, se koha është që të ndërmirren  hapat urgjent, ngase shkallëzimi i situatës do të na detyrojë që të ndërmarrim hapat demokratik të shqetësimit dhe të pakënaqësisë gjithëpopullore përmes  padëgjueshmërise qytetare.

